Filipi 1:1 i Filipi 1:7

Filipi Ekalesia Azaga Mazao
Paulo'a Mirihiro

1 Ege Paulo zu Timoteo'a fefa 'adi mirihe'ohe.
Eme'e Keriso Iesu veize gaue'ete'e azaga. Ebu
fefa 'adi'e Filipi negano Keriso Iesu mone ra'ete'e
azaga nidu'a, zu ibito zini'ete'e azaga®, zu di-
akono azaga veize tugure'ohe.

2 Ibite gezo 'ahige reihi: Badi'a emege Mama
zu Zuhi'a Boro Iesu Keriso'a manoga zu zama
rogega zini'eno'i!

Paulo'a Filipi negano ekalesia azaga u'ano
Badi'a mazao manoga taugi ra'ohe zu zamare'ohe

3 Ege'a zae zamare'ete'e madagano bone,
igaiga ege Badi'a mazao manoga taugi ra'ohe.
4 Ege'a zae nidu'a veize kurau'etene, igaiga
matu'uheta kurau'ohe. > Mazaga zae'a hari
manoga gadahe mae gihinirote'e madaganono'o
onao izidi, ege'a hari manoga haramoga veize
danahe onainu. 6 E'e hube hune 'ahige rae za-
mare'ohe. Badi'a ani, zae bo'agano gau manoga
fureniro, 'ouge hagae onamo, Keriso Iesu'a
bare onai'uma madaga me'uma. E'e madagano
zae zamao furenirote'e gauga manoga hagae
haugi‘'uma.

7 Za'e ege zamao igaiga radiu'ohe. E'ano'o
ege'a zae nidu'a mazao 'ahige zamare'eta'a'e
manoga. Mazaga zae nidu'a, Badi'a'a inirote'e
gauga ege'a hagaoga veize danahe onainu. E

* 11 ga bisofu

gu'a negano'o 'ada radiu'ete'e zamagano zuni,
kotao hari manoga birirote'e madagano zuni,
ebu hunio hari manoga'e mene tugahe harame
inarinute'e madagano zuni danahiro. 8 Keriso
Iesu'a zae zamare'ete'e teige, e zae nidu'a za-
mare'ohe. Ege'a 'ouge rata'a'e, Badi'a ane edega,
e huga goere'ohe.

9 Ebu e zae veize 'ahige rae kurau'ohe: zae'a
Badi'a faifaine ederoga zu nagini'e duduga ga
ve'oga horone ederoga, ebu 'ouge hagae'ena'a,
zae'a zae bare zamarotite'ete'e hagaigani'a
bororu onamoga. 10 Ebu e zae veize 'ahige
rae kurau'ohe: Zae radone zamgano nagini'e
manoga ederoga, zu zamaze dehenoga, zu
hagai sau'a mene hunezuni hagaoga, ebu 'ouge
hagae onamo, Keriso'a bare onai'uma madaga.
11 Ebu Iesu Keriso'a danazadu zae gabone'e
duduga da'o re'uma. Ege'a 'ahige kuranata'a'e,
vaze'a zae hagai manoga horonadu, Badi'a
gubane'ena'a zu niga mae igihinoga veize.

Paulo'a gu'a negano radiu'ete'eano’'o hari
manogani'a bororu onamiro

12 Nego nabudi, e ura, za 'adi edero'i!
Aduga gehaga ege mazao fureru'ete'ano'o, hari
manogani'a bororu onamiro. 13 Ebu ege'a Keriso
u'ano gu'ano radiu'eta'a'e, Roma zuhi'aga ne
enoga taufe edau'ete'e azaga, zu vaze nunu
gehagani'a edere gouriro. 14 Zuhi'a Boro mone
ra'ete'e azaga'e, ege'a gu'ano radiu'ena'a, edau
gigaru'ete'e u'ano, Zuhi'a Boro mazao fie gi-
garanadu, mene rihau'ena'a, Badi'a goere inare
harame'ohe.

15 Vaze nu'a Keriso hariga harame'eta'a'e,
ze ege gau u'ano 'ahi'ahi ma'ohe, zu viti-
hihi ra'e'ohe. Rehano vaze nu'e ege danahihi
radu, hari manoga harame hunihi radu, zama
manoga hina harame'ohe. 16 Zama manoga hina
harame'ete'e azaga'e, hari manoga biroga veize,
Badi'a'a e gu'ano mae zouhirote'e, ederadu,
zege zamarone ege mazao teadu harame'ohe.
17 Rehano 'ouge 'ahi'ahi ma'ete'e azaga'e nize
boro reihi radu Keriso hariga harame'ohe. Ze
harame'eta'a'e, zamaze'e mene dehega. Ze
'‘ouge'ena'a, ege'a gu'ano aduga hide'ete'e'a
bororanoga veize rae, zamare tauge'ohe. 18 A
nagini veize? Zege'a harame'eta'a'e, zamaze'e
duduga ga mene, ago zamaro'i! Goere boro'e
Keriso hariga harame'ete'e. 19 Ebu e e'e u'ano

matu'e'ohe. Ebu e zama mone zuni matu'e
ona‘'uma, mazaga e edega, zae'a ege veize ku-

rau'ete'eano'o, zu Iesu Keriso Vine Zagogani'a
danahe'ete'eano'o, e'e Badi'a'a gu'anono'o mae
buhi'uma.

Paulo gabone'e Keriso teite

20 E'e 'ahige zamare'ena'a hube hune guhiu
radiu'ohe: Ege mazao nagini'a fureraune zu,
e'e mene mazagarohi'uma. U e'e igaiga inare
goere'ete'e teige, izidi zuni inare goeri'uma.
Ebu e gabode radine, ga rudaune, ege hagai
nidu'a'ono'o vaze nu'a Keriso nigunoga
urate'ohe. 21 Mazaga ege mazao'e, gabode
radiu'eta'a'e, Keriso teite radiu'ohe. Ebu
rudaune'e, manoga hune hidi'uma. 22 Rehano
ege'a gabode radine, ege gau u'ano vaze

gehagani'a Badi'a goere egadu, gabone
hidi'uma. E'ano'o e agu'a, no'e ibigano onamine
manoga. 23 E zamahe aheu nemagano. E
ura'e raha 'adi modadu, Keriso teite radihi.
'Ougine manoga taugi. 24 Rehano e zae veize
raha 'adao gabode radine, manoga. 'Ougine
zae danazoga idaga. 25 E hube hune 'ougine
manoga rae zamare'ohe. E edega, e'e gabode
radadu, zae nidu'a teite radi'uma. Ebu zae'a
Keriso mazao fie'ete'e'a bororanoga veize, zu
zae'a fie'ete'ea, matu'uze'a bororanoga veize
danazi'uma. 26 'Ougadu ege'a bare amine, za'e
ege u'ano Keriso Iesu nigune'ena‘'a, matu'e
ruda‘'uma.

Badi'a mone ra'ete'e azaga'e gahunonega
manoga hidi'uma

27 Goere boro tiba'e, 'ahige reihi: Za, Keriso
hari manoga mae gihine'ete'e vazega ra'ete'e
hagaigano da'o onamo'i! 'Ougine, ege'a giazi'
amine, ga haba faganono'o harize igine zuni,
e ederi'uma; Za'a zamaze tibunadu edau gi-
garu'ete'e, zu zamaze tibano neadu hari manoga
agiro hau'ete'e azaga'ono'o hari manoga inare
biretite'ete'e. 28 Ebu aduga zini'ete'e azaga
mene rihoze'ete'e, zu zae'a inare goere'ete'e
ege ederi'uma. Zae'a mene rihau'ete'e hagaiga,
aduga zini'ete'e azaga'e Badi'a'a ruizi'uma, u
za'e gabone hidi'uma. ‘'uguga nidu'a Badi'a
mazao'no'o furera'uma. 29 Za'e Keriso mazao
fie'ete'e gahunonega manoga da'o Badi'a'a mene
zeneha, rehano Keriso u'ano aduga hide'ete'e
gahunonega manoga zuni zeneha. 30 Ege'a

hidirote'e adugaga zae'a horonirote'e heuga,
zae'a e'e adugaga hide'ohe. Ebu ege'a ize e'e
adugaga hide'ete'e izidi zae'a igi'ohe.

2

Za'e zamaze tibunadu, zae'a bare nize mae
ovoro'i

1 Za Keriso teite tibuzate'eano'o inare'ohe?
Keriso'a zae zamarate'eano'o za manogahe? Za

Vine Zagoga teite radiu'ena'a, ane teite matu'e
tiburu'e'hehe? Za vaze mazao manore'e'hehe,
zu vetugazi'e'hehe? 2 Za 'ouge rado'idene, za-
maze'e zamare girigiro'i! Zamarone tiba hina
zamaro tito'il! Zamaze tibunadu gauo'i! Za'e
'‘ouge hagae'ena'a, ege matu'u borofe huno'i!
3 Ago inaho'i! Nize boro reihi ra'ete'e zu zae'a
bare niguzoga rae, gau 'ahoga ago hagao'il Re-
hano zae'a bare nize mae ovoradu, vaze zamare
gihizo'i, u za'e ze 'u'ugano rae zamaro'il 4 Zae
zae'a manoga hidoga veize da'o ago zamaro'i, re-
hano vaze'a manoga hidoga veize zuni zamaro'i!

5 Za'e, radoneze zamagano hagaize zu za-
maroneze'e Keriso Iesu'a hagaidote'e teige
hagao'i!

6 Ibite bone Keriso ane huga, Badi'a teite idaga
rehano, Badi'a teite idaru'ete'e niga boro
mene obone giganiro.

7 Ebu niga boro modadu, vaze raena'a, tugure
vazega teigiro.

8 Ebu ani vazeo reirotene, ane'a ane bare mae
ovoiro.

Ebu Badi'a goere mene vari‘ohaudo. Ane'a

ruda'uma ibiga rehano onaminu.

Ebu vaze hagaiga sau'a boro teige, satau-
roniro ebu rudaro.
9E'ano'o Badi'a'a ani mae gihine hitana huneo
ohoniro, ebu ni gihi'a haro.
E'e niga'e ni 'ahoga 'ahoga nidu'a vitinoga.
10 Badi'a'a 'ougirota'a'e, adureo radiu'ete'e, zu
rahao radiu'ete'e, zu raha 'u'ugano ra-
diu'ete'e nidu'a‘'a Iesu matu'o hau'ena'a,
guguroga veize.
11 Ebu gugurate'e nidu'a'a 'ahige rae furenoga
veize: Iesu Keriso'e Zuhi'a Boro.
Ze 'ouge hagae'ena'a, Badi'a emege Mama ni
mae gihi'uma.

Gabone hidi'uma ibigano inare onamo'i

12 E'ano'o vazehe manoga nidu'a, zae'a Badi'a
goere ibigano igaiga onamidote'e teige, rihau
rudau‘ena'a, gabone hidi'uma ibigano inare
onamo'i! U mene ege'a zae teite radiu'ete'e
zamagano da'o, rehano izidi ege o'o'ano zuni
borofe inare gauo'il 13 Mazafa zae'a Badi'a
ura hagaiga hagaoga veize Badi'a'a zae za-
mao gaue'ena'a inarazi'ohe, zae'a uratadu e'e
hagae'ohe.

14 Gau nidu'a zamagano ago §oere'ena'a zu
ta'iro tite'ena'a, hagao'il 15 'Ougine za'e vaze
duduga taugi re'uma, zu vaze'a mene debaze
goeri'uma. Ebu izidi ega, hagai ve'oga azaga
gunugano, sau'ani '‘ahoga mene hagaadu, Badi'a
ubuga ubuga teige, radifo. Za'e, e'e gunugano
buzuva'a adureo agaru'ete'e teige agarano'il
16 Ebu gabone tugutugu hidi'uma goe'a vaze
veize rae fureno'i! '‘Ougine, e'e, Keriso'a

bare ovai'uma madagano, ege'a zae bo'agano
gau aduga hagaidota'a'e hugeita raena'a, zae

u'ano matu'e ruda'uma. 17 Ebu zae'a Keriso
mazao fie'ete'e u'ano aduga hide'ohe rehano,

zae'a Zuhia Boro veize gauine, ege'a zae u'ano

rudaune e matu'e'ohe. Zu e ura zae nidu'a teite
matu'e tiburatihi. 18 E'ano'o zae zuni ege teite

matu'e tiburatihi.

Paulo'a Filipi azaga u'a Timoteo tuguni'uma
19 Zuhi'a Boro Iesu'a uratine, e zae vage
Timoteo ariga tugune ame'ohe. ‘Ougadu
ane'a baradu, zae hari me'odonine ege zuni
matu'i'uma. 20 Zea'a faine radiu'e ga mene

rae Timoteo'e hube hune zamare'ohe. 'Adama
ani heuga zae zamare'ete'e e'e vazega 'ahoga

o'o'a. 21 Mazaga vaze gehaga'e Iesu Keriso'a
urate'ete'e gauga mene zamaradu, zege hune'a
urate'ete'e gauga zamare borofe'ohe. 22 U za
edega, Timoteo'e hagai manogano Badi'a gau
hagae'ohe, mazaga ani hari manoga haramoga
veize ege teite faifaine gaue onainu. Ani'e
ubugani'a moga danane'ete'e teige ege teite
gaue onainu. 23 E'ano'o 'adao ege mazao
nagini'a fureratite'e ederi'udu'u, Timoteo zae
vage tuguni'uma. 24 Ebu ege zuni zae vage
ariga ami'uma ra'ohe. E'e ibiga'e Zuhi'a Boro'a
hagaoni'uma rae hube hune zamare'ohe.

Paulo'a Epafrodito Filipi azaga vage
tuguni'uma ra'ohe

25 U Efaforodito, ani ege nego. Ani ege
teite gaue'ohe, zu uti azaga teige ege teite hari
manoga bire'ohe. Ani'e zae'a ege u'a tuguniro.



Filipi 2:26 viii Filipi 3:3

E'ano'o ani onaadu e gau nunu mene idaru'etene

ani'a danahinu. Rehano izidi Efaforodito'e zae
vage bare tugunine manoga ra'ohe. 26 Mazaga

ani zae nidu'a giazihi radu zamare hune'ohe.
Zae'a ani ibite uginirote'e egadu, zamaze'a adu-
daro. Ane'a za 'ougirote'e igirotene, ani za-
maga mene idararo. 27 Ani'e hube hune ugi
boro'a madu nariga rudaro. Rehano Badi'a'a
vetuganeadu fainiro. 'Ougadu e'e, aduga za-
magano, aduga hena mene bare ragatiro. Badi'a
ani Epafrodito da'o mene vetuganiro rehano,
ege zuni vetugahiro. 28 E'ano'o e ura, ani'e
garihe zae vage tugune amihi ra‘'ohe. 'Ougine,
za ani teite hidadu matu'i'uma, zu ege zama'a

adudu'ete'e'a ufira’ uma. 29 E'ano'o Zuhi'a Boro
ibio, matu'o hau rune'ena‘'a, mae gihino'i! Za

ani heuga vazega nigunine manoga! 30 Mazaga
Keriso gau u'ano ani nariga rudaro. Ani'a zae'a
danahifote'e gauga hagaadu, nariga rudaro.

3

Radone zamagano hagai boro'e Keriso
edere'ete'e

1 Nego nabudi, e 'ahige bare reihi: Za Zuhi'a
Boro teite tiburanate'e u'ano matu'o'il Ege'a
ibite iraduguzirote'e goe'a, bare bare to zinihi
ra'ohe. A'e ege mazao mene gau bhoro, zu a'e
zae'a mene ve'oroga veize.

2Badi'a agu'a zu hagai sau'a hagae'ete'e azaga
veize giano'i! Ze'e Iuda azaga. Iuda azaga'e
zae so'oze'ena'a, ahiri rana iguri hagaine, Badi'a
mone re'uma ra‘'ohe. Rehano ze'e foure ahiri
ru'i tauge'ohe. A'e huga o'o'a. 3 U eme'e

hube hune Badi'a mone ra'ete'e azaga. Eme'e
Badi'a Vine Zagogani'a ibitofeadu Badi'a mazao
kurau'ohe. Eme Keriso Iesu nigune'ohe, e'ano'o
ahiri rana iguri hagae'ete'e. Zu Badi'a ubuga
rouga radu zege edegano gauete'e azaga eme'a
mene zamare borofe'ohe. A'e huga o'o'a
hagaiga. 4 Rehano vaze 'ahogani'a ani'e vaze
nagiga ra'ete'e moneo Badi'a'a mae gihini'uma
ra'ete'e borofe zamarine, ege zuni ege moneo
borofe hune rouga idaga.

U vaze ‘'ahogani'a ahiri gauga gehaga
hagae'ohe rae zamarine, a'e ege'a vitinoga. > E'e
fureranadu mada fu'o zu ugidu fare meirotene,
ahirihe rana iguri hagairo. E'e Isaraela vazega,
Beniamini iduhu vazega, ebu Heberu mariga
huga huga. Iuda goro goe'a moneo'e Farisea
vazega, goro goe'a faifaine hagaido. 6 Badi'a
veize inare'ete'e moneo'e ekalesia azaga ege'a
zamahe nidu'a hina sausauzido. Iuda azaga
goro goe'a faifairu hagaadu, duduga ra'ete'e
moneo'e, mene ve'oniro.

7Ege'a ahi gauga'e manoga taugi zu gau boro
bagaga rae zamarinu. Rehano Keriso'a ege veize
rudarote'e ederirotene, 'uguga hagaiga'e huga
0'o'a hagaiga rae zamarinu, mazaga e'e Keriso
ederihi reinu. 8 Ebu e 'ize bare reihi. Ibite
Badi'a'a matu'oga veize rae zamare hagaidote'e
hagai'a nidu'a'e huga o'o'a ra'ohe. U Keriso
Iesu, ege Zuhi'a Boro, ani'e inihu edere'eta'a’e,
manoga boro bagaga. E'e, Keriso u'ano hagaihe
amahiga nidu'a modiro. Ebu 'uguga hagaiga'e
busi rae zamare'ohe, e'e Keriso mone reifine,
9 zu ane teite tiburafine. E'e izidi ege inarao

goro goe'a hagaadu, Badi'a ubumao duduga rae,
mene ra'ohe, rehano Keriso mazao fie'ete'eano'o
Badi'a ubumao duduga rae ra'ohe. A'e Badi'a
ane'a 'ouge ra‘'ohe, mazaga ege'a Keriso mazao

fie'ete'e u'ano. 10 E ura'e Keriso faifairu ed-
erihi, zu ani'a runeono'o bare gabodirote'e

gigi'aga ederihi, zu ane zaharanirote'e teige ege
zuni zahararatihi, zu ane'a rudarote'e teige ege
zuni hagai sau'a moneono'o rudau vaginihi.
11'Ougadu e nougihi reine zuni, ege'a Keriso teite
runeono'o bare gabode igunadu, e'e gabonega
hina onamihi ra'ohe.

Zamamone oname hohono'i

12 E'e, 'uguga hagaiga nidu'a hagae haugeha
rae, mene ra‘'ohe, zu e'e Keriso teige duduga
hune rae mene ra'ohe. Rehano e'e hagaiga
hagae hunihi rae ize inare'ohe, mazaga, e'e
Keriso hune teigoga veize, Keriso Iesu'a ege
meiro. 13 Nego nabudi, e'e Keriso teige huneha
rae mene zamare'ohe. Rehano e'e, gau tiba
‘adi hagae hunihi ra'ohe: E'e, garuni moneo
hagairote'e gauga nidu'a mene zamare'ohe.
Rehano zama mone gauga da'o zamare'ohe.
A'e Keriso ederadu, ane teigoga veize inare
gaue'ohe. 14 E'e Keriso hune teigoga veize inare
oname'ohe zu gonagano Badi'a'a naega ini'uma.
E'e naega'e Badi'a'a huhe'ete'e zu adure zamahe
iti'uma, mazaga Keriso'a ege veize gau hagairo.

15 E'ano'o emege nidu'a Badi'a mazao fiadu
zamarone manoga meirote'e azaga'e, 'ahige za-
mari'uma. Ebu hagai nu zamagano zae'a nufe
zamarine, a'e zuni Badi'a'a zamazeo dogo'ani
fureno zini'uma. 16 Rehano goere boro'e emege

iniuiniu'e Badi'a'a ihofirote'e idunagano hagae
onami‘uma.

17 Nego nabudi, ege teigo'i zu emege'a
ihozirote'e hagaigano radiu'ete'e azaga faine
giane'ena'a zege zuni tuhuzo'i. 18 Mazaga
vaze gehagani'a agire teige Keriso agireni'ohe.
E'e ibite 'uguga azaga hagai 'ai gae gehaga
me'odo ziniro rehano izidi zege hagai zamaradu
nihe vugani'a onae'ena'a bare ra'ohe. 19 Ze'e
gonagano rudaune, irerogao diugi'uma. Ze'e
ahirize'a urate'ete'e hagaiga da'o hagae ra-
diu'ohe. Ebu mazagaro hagaiga hagae'e re-
hano, a'e zege'a bare ite'ohe, zege'a zamare'ete'e
gauga nidu'a'e raha 'adi gauga. 20 Rehano
emege radone haba'a'e adureo. Ebu Zuhia
Boro Iesu Keriso eme gabofi'uma vazega, e'ano'o
ovaite'e guhine radiu'e'uma. 2! Ani gau nidua'a
zuhi'ani'et'e inaraga obone'ohe. Ani'a bare
ovaite'e madagano, e'e inaraga hina ahirife
ruhura'umate'e ani'a mae nufadu, ahi'a iziga
manoga heuga rifi'uma.

1 E'ano'o nego nabudi, Zuhi'a Boro mazao
fiadu edau gigarano'i! E'e za zamare rudau'ohe
zu giazihi ra'ohe. Ebu za'e ege matu'ohi‘'ohe, zu
ege'a niguze'ete'e azaga.

Inara Goe'a
2 Fuodia zu Sintike, e za umize'ohe, za'e
Zuhi'a Boro moneo reirote'e azaga bobo zamaze
tibuno'i. 3 Ege teite gau tibano gau'e hune'ete'e
vazega, ga'a rogae aheu e'e danazite'e ege'a
umie'ohe. Ze'e hari manoga haramoga veize ege

teite inare gauido. Ze'e Kelemenito zu ege teite
gauidote'e azaga nunu teite gauido. Ebu zege
nidu'a ni'e Badi'a'a gabone bukagano mirihiro.

4E bare bare 'ahige ra'ohe: Mada nidu'a Zuhi'a
Boro'a zae veize hagairote'e zamaradu matu'o'i!
5 Vaze mazao rogeru rado'i, vaze nidu'a'a za'e
rogega rae horozoga. Za 'adi zamaro'i! Zuhi'a
Boro'e 'ariga bare onae'ohe.

6 Gau ni 'ahoga moneo zamaze 'ago adu-
dano'i! Rehano nagini'a furerano'idene, e'e
gauga nidu'a'e Badi'a mazao umido'i! Ebu za
kurano'idene igaiga Badi'a Mazao manoga taugi
ro'i! 7 Ebu Badi'a'a zama rogega zini'uma,
e'ano'o zamaze'e mene aduda'uma zu mene
riha'uma, mazaga za'e Keriso Iesu teite tiburaro
‘ahine. Zama rogega a'a'e boro bagaga zu
hoe'aga, vaze'a zamaroga zu mene idaga.

8 Nego nabudi, goere gonagano ‘'ahige
reihi! Hagai 'ahiguga zamare onamo'i! Huga
goere'ete'e hagaiga, gubatite'ete'e hagaiga,
hagai duduga, zama dehega hagaiga, vaze'a
matui'uma hagaiga manoga zu vaze'a rae
gihini'uma hagaiga manoga. Nagi hagai manoga
taugi ga vaze'a niguni'uma hagaiga manoga
horono'idene e'e zamare'eno'i! 9 Zae'a ege
mazaono'o ederirote'e, zu meirote'e, zu igirote'e
goe'a nidu'a, zu ege hagaio horonirote'e hagaiga
nidu'a, zae radone zamagano hagao'i! Ebu
zama rogega rife'ete'e Badi'agani'a zae teite
radiu'e'uma.

Filipi azagani'a Paulo danane'ena'a gau
tuguriro

10 E'e Zuhi'a Boro mazao matu'e rudau'ohe,
mazaga faga hune radate'e enogano, za bare
ege zamaradu ege ferehidote'e gauga tugurodo.
E edega, za hube uratinu rehano, danahe'ete'e
ibiga mene hidiro. 11 E gau nu'a ferehe'ete'e
u'ano, 'ouge mene ra‘'ohe. Mazaga ege mazao
nagini'a fureraune, a'e gau'a ferehe'e ga mene,
rehano e edereha zamahe'e idaga da'o. 12 E
edega, gau 0'o'a zamagano radiu'ete'e radonega,
ga gau gehaga zamagano radiu'ete'e radonega.
Radone nagiga zamagano zuni, e'e matu'e
radoga ederiro, ogomu gehaga ga o0'o'a, gau
gehaga ga o'o'a. 13 E'e, radone nagigano zu gau
nidu'a hagaoga idaga, mazaga Keriso'a inaraga
ini'e 'ahine. 14 Rehano e 'ada aduga hide'ete'ea,
zae'a danahe'eta'a'e manoga taugi.

15 Filipi azaga, za edega, zae'a hari manoga
gadahegano igirote'e madagano bone, e, zae
haba Makedoniaono'o igunirotene, zae Fil-
ipi ekalesia azagani'a da'o gau nu ini'ena'a
danahiro, u nega ‘'ahoga 'ahoga ekalesiaga
azaga'e mene 'ougiro. 16 Ege'a Tesalonika
negano radiunute'e zamagano zuni, e gau'a fer-
ehinutene, za ege veize bare bare gau tugurido.
17 E'e zae'a gau nu bare tuguronoga veize
‘ahige mene ra‘'ohe. Rehano zae'a danahe
onamadu, Badi'a'a naega zinite'e'a bororanoga
urate'ohe. 18 E'e ferehe'ete'e gauga nidu'a 'ada.
A'e boro bagaga. Zae'a ege veize tugurirote'e
gauga, Epaforodito'a odohe onairotene, gauhe'a
gehararo. Zae'a tugurirote'e gauga'e Badi'a
gahunohau'ete'e hohoga manoga heuga. A'e
Badi'a'a mae gihine'ohe, zu matu'e'ohe. 19 Ege

Badi'a'a, ane gauga gehaga bagagaono'o, Keriso
Iesu u'ano borofe zini'uma, gauze'a fereze'ete'e
madagano.

20 Emege Badi'a, emege Mama nigune'eno'i,
onamo tugutugu! Hube hube hune 'ougo'i!

Paulo'a Filipi kuru azaga veize uhiu
tugure'ohe

21 Jesu Keriso mazao fie'ete'e azaga nidu'a
veize uhiu tugure'ohe. Zuhi'a Boro mone
ra'ete'e azaga ege teite 'ada radiu'ete'e'a uhiu
tugure'ohe. 22 Adao Badi'a veize ra'ete'e azaga
nidu'a‘a zae veize uhiu tugure'ohe. Roma
zuhi'aga™ neo Badi'a mone ra'ete'e azaga zuni
uhiu tugure'ohe.

23 Zuhi'a Boro Iesu Keriso gahunone
manogani'a zae vine teite radiu'eno'i!

* 4:22 Niga, Kaisara

